
    PUTRAJAYA, 29 Ogos (Bernama) -- Terkenal dengan puisi "Perjuangan Belum
Selesai" yang digubahnya beberapa tahun lalu, Datuk Seri Dr Mahathir
Mohamad sekali lagi menyentuh hati penonton malam ini menerusi sajak
"Damainya Negeriku".
    Sajak nukilan Perdana Menteri itu buat pertama kali diperdengarkan
kepada umum pada Pesta Puisi Patriotik Keempat yang diadakan sempena
sambutan bulan kemerdekaan tahun ini.
    Ia antara lain meluahkan rasa hati beliau mengenai nikmat kedamaian
yang dikecapi di tanah air berbanding pergolakan dan pembunuhan yang
berlaku di tempat lain di dunia.
    Selain Dr Mahathir, isteri beliau Datin Seri Dr Siti Hasmah Mohamed Ali
turut mendeklamasikan sajak berjodol "Wanita Dan Hari Kemerdekaan" yang
memperkatakan tentang keazaman kaum Hawa dalam mempertahankan kemerdekaan
negara.
    Dr Mahathir mengambil masa kira-kira empat minit untuk mendeklamasikan
sajak beliau itu yang berbunyi:

    DAMAINYA NEGERIKU

    Belum pun tamat bunyi siren itu
    semesta sudah meledak dan terbakar
    meranapkan tamadun ribuan tahun
    berterbangan bersama peluru tak bersayap
    membunuh bayi sedang tidur dan ibu hamil
    dengan darah tangis dan merah luka
    yang hidup menjerit `mana ayah, mana ibu'?
    `peace', `shalom' dan `salam' turut menyorok pada malam itu
    bumi tidak lagi terhampar
    bagi bunga-bunga yang telah pudar
    oleh perang atas nama keamanan yang lebih panjang
    kemanusiaan yang lebih agung

    Di PBB para pemimpin meneguk teh panas dari piala emas
    mundar mandir menyusun bahasa dalam kendi permata
    ada canda dan kuntum senyum
    mereka tiba-tiba mengulum suara dan buta mata
    sakit yang teramat sakit
    kematian hanya suatu angka
    kesedihan hanya lakonan
    keamanan adalah lagu fantasi

    Semasa aku kepingin merasa menggigil di kutub
    dan melayah sayap di Yathrib
    dan Maghrib yang menjanjikan
    terbit dan istirahatnya Sang Matahari
    dentuman itu masih juga kedengaran
    tak terjumpai olehku akan damai itu
    seperti damainya lautan
    rembulan, bintang dan tanah negeriku
    berkocak dengan nada mengasyikkan
    tentang cerita 1001 langkah ke hadapan



    Apakah ada pilihan
    selain dari melangkah dan terus melangkah?
    berapa lagi gelombang akan diterjah
    berapa lagi pekat malam akan disesah
    berapa lagi rekah bumi dan kemarau panjang akan disiram
    padang pasir, salju beku, lahar berapi
    diredah dan diredah jua
    bagi mereka yang kuat bekerja
    ada janji menanti di hujung perjalanannya
    ada senyum purnama pada kemilau wajah
    anak-anak sempurna makan, pakai dan perlindungan
    kita memilih untuk berlari mengejar cahaya
    jika jatuh sekalipun
    kita tidak lagi akan menjadi bangsa dihina
    tidak lagi bangsa dan negeri tertindas dan dipijak

    Wahai damainya negeriku
    pabila ku hitung segala rahmat itu
    aku merasa menjadi begitu tenang
    kita memilih mengambil sedikit dari rahmat yang besar
    tidak mengambil semua dari yang kecil
    tak pantas aku meminta lagi
    cukuplah aku berlindung di bawah rendangnya cintamu
    Damainya negeriku

    Sajak Dr Siti Hasmah pula adalah seperti berikut:

    WANITA DAN HARI KEMERDEKAAN

    Kemerdekaan adalah maruah insan
    martabat bangsa
    identiti negara

    Wahai angin yang bertiup
    di bukit dan lembah Putrajaya bertuah
    sampaikanlah salam wanitaku
    kepada mereka yang dulu pergi
    kepada mereka yang kini memegang panji-panji
    kepada yang akan datang sebagai pengganti
    salam wanitaku untuk mereka yang berjuang
    membebaskan dan mempertahankan
    tanah air ini dari kehinaan
    penjajahan dan perhambaan.

    Katakan kepada mereka
    bahawa kami puteri tanahair tercinta ini
    pada setiap kali tibanya Ogos keramat ini
    sentiasa memperbaharui azam meneguhkan tekad
    untuk berada di belakang barisan pemimpin kami:

    jika ada yang luka kamilah yang membalutnya
    jika ada yang sakit kamilah merawatnya
    jika ada yang jatuh kamilah mengangkatnya
    jika ada yang sedih kamilah menghiburnya
    jika ada yang kecewa kamilah membujuknya
    semuanya demi tanahair tercinta ini.



    Tanah Putrajaya bertuah,
    segala pohon di bukit dan lembah keramat ini
    sungai dan tasik indah
    ikan di air dan burung di dahan
    menjadi saksi ikrar kami malam ini:

    Bahawa kami puteri tanahair tercinta ini
    dengan suci hati berikrar dan berteguh janji
    untuk sentiasa berada di belakang pemimpin kami
    bagi mempertahankan
    serta memperteguhkan kemerdekaan ini
    demi maruah, martabat dan identiti bangsa
    dan negara kami.

    -- BERNAMA
    SHI MAM LAT

